我佇學校的一工

佇學校上課的日子，有感動、有艱苦嘛有趣味。阮逐工若冊包phāinn咧，就會想講：「今仔日去到學校，毋知會閣發生什物趣味代？」

因為昨昏考試，規班攏考甲塗塗塗，老師giâ性地，講阮規工顧tshit-thô，莫怪成績攏袂好。今仔日看著老師一入教室，阮就緊共老師講：「老師，仙人拍鼓有時錯，跤步踏差誰人無？向望老師莫受氣，繼續共阮教示。」。老師面pìnn pìnn講：「家在捌道理，牽教猶未遲。」
中晝的時陣上趣味，逐家親像一傢伙作伙食飯，飯菜tshuân甲真十tsn̂g，老師講：「毋通拍剩愛khiok食，無論魚肉、青菜攏愛食，為著健康就吞落去。」，有影濟人好食物，阮逐家攏食甲誠歡喜。

下晡的課程較輕鬆，做體操、走相逐、拍球、踢跤球攏是上課的內容，毋但健身閣趣味，逐家心情輕鬆耍甲誠歡喜。有當時同學會激「五仁」抑是變猴弄，老師攏會笑笑仔共伊講，齣頭濟，後擺免驚無穡頭做。
佇學校表現的機會有夠濟，唱歌、講古、練肖話，無禁無忌逐家袂冤家；老師教阮愛把握表現的機會，毋但智識愛增加、做人做事閣較是要緊的道理，講佇現此時的社會，事事項項就看詳細，毋通人講咱就綴，愛知天有偌懸、地有偌闊。老師教示的話，阮一定囥佇心肝底。
佇學校一工的生活當然毋但按呢，有時有運動會、有時有畢業典禮、有時有聖誕節的表演---，攏是佮老師和同學生活作伙，學校的生活是歡喜的比艱苦的較濟，學校的一工有影真正短，感謝有逐家的相陪。
